
ABSTRAK 
 

Pulau Sebatik dipunyai oleh dua buah negara iaitu, Malaysia dan Indonesia. Kajian 

ini hanya melibatkan kawasan Malaysia, yang meliputi keluasan kira-kira 200 

kilometer persegi. Kawasan kajian terdiri daripada Ahli Batu Pasir-Syal Sebatik 

Formasi Kalumpang; merupakan sebahagian daripada jujukan Neogen yang 

terletak di bahagian utara Lembangan Tarakan. Objektif utama kajian ini untuk 

menganalisis  fasies-fasies sedimen dan mentafsirkan sekitaran pengenapan kuno 

di kawasan kajian. Kajian seumpamanya belum pernah dijalankan oleh mana-mana 

pengkaji di Pulau Sebatik, Malaysia. Kajian ini dilaksanakan melalui pencirian 

sistematik terhadap parameter struktur sedimen pada singkapan batuan di 

lapangan berpandukan kaedah-kaedah sedimentologi. Berasaskan pencirian 

tersebut, sebanyak sepuluh (10) fasies telah dikenalpasti, iaitu: heterolitos (FH), 

konglomerat menyatah (FCT), lapisan silang hamoki (FK), lapisan silang swaley-

hamoki (FSK), lapisan silang swaley (FS), lumpur tebal (FLT), lapisan silang menyatah 

(FP), konglomerat palung (FCP), lapisan silang palung (FF) dan lumpur nipis (FLN). 

Fasies-fasies ini digabung dan dihubungkan menjadi enam (6) sekutuan fasies yang 

menggambarkan beberapa subsekitaran, iaitu: pantai hadapan, muka pantai, 

dataran pasang surut, fluvium, lagun dan delta. Gabungan subsekitaran-

subsekitaran tersebut menunjukkan bahawa sekitaran pengendapan bagi Pulau 

Sebatik ini adalah sekitaran paralik. Sekitaran ini terbentuk melalui proses-proses 

seretan dan ampaian yang didominasi oleh pengaruh ombak dan pasang surut. 

Berdasarkan hasil kajian ini dan kajian-kajian terdahulu, didapati ianya adalah selari 

dengan sekitaran pengendapan formasi-formasi batuan di sebelah Indonesia dan 

tidak jauh berbeza dengan apa yang terdapat di Pulau Nunukan dan kawasan 

Sabah selatan seperti Formasi Kalabakan, Formasi Kapilit dan Formasi Simenggaris.  

 

 

 

 

 



vii 
 

ABSTRACT 
 

FACIES ANALYSIS IN A PARALIC ENVIRONMENT OF THE NEOGENE 

SEQUENCE AT SEBATIK ISLAND, MALAYSIA 

 

Sebatik Island belongs to two countries; Malaysia and Indonesia. This study only 

involved Malaysia's area, covering an area of about 200 square kilometers. The 

area of study comprises of Sebatik Sandstone-Shale Member from Kalumpang 

Formation; is part of the Neogene sequence located in the northern part of the 

Tarakan Basin. The main objective of this study is to analyze the sedimentary 

facies,  and then to interpret the paleoenvironment of the study area. There has 

been no such study ever conducted by any researcher in Sebatik Island, Malaysia. 

This study was carried out through systematic characterization of sedimentary 

structure parameters on rock outcrops in the field based on sedimentological 

methods. Based on that characterization, 10 facies were identified, namely: 

heterolithics (FH), planar conglomerates (FCT), hummocky cross-stratification (FK), 

hummocky-swaley cross-stratification (FSK) , swaley cross-stratification (FS), thick 

mud (FLT), planar cross-bedding (FP), trough conglomerates (FCP), trough cross-

bedding (FF), and thin mud (FLN). These facies are combined and linked into six 

facies association that describe some of the subenvironments, namely: foreshore, 

shoreface, tidal plain, fluvium, lagoon and delta. The combination of 

subenvironments above indicate that the paleoenvironment for Sebatik Island, 

Malaysia is a paralic, it was formed through drag and drop processes dominated by 

the influence of waves and tides. The discovery on Sebatik Island, Malaysia is in 

line with the setting of rock formations near Indonesia; and not much different 

from what is found on Nunukan Island and South of Sabah, such as Kalabakan 

Formation, Kapilit Formation and Simenggaris Formation. 

BAB 1 

 

PENDAHULUAN 

 

 

1.1 Latar Belakang Kajian 

Pulau Sebatik merupakan sebuah pulau yang dimiliki oleh dua buah negara iaitu, 

Malaysia dan Indonesia. Pulau ini terbentuk pada trend barat laut-tenggara dan 

sempadan di antara kedua-dua negara adalah di koordinat 40 10’N hingga 40 18’N. 

Pulau Sebatik sebelah barat laut merupakan milik Malaysia, manakala sebelah 

tenggara adalah Indonesia. Peta geologi pertama bagi Pulau Sebatik, Malaysia telah 

dikeluarkan pada tahun 1962 oleh Kirk H.J.C dan didapati hanya satu formasi di 

kawasan tersebut iaitu Formasi Kalumpang, yang terdiri daripada Ahli Batu Pasir-

Syal Sebatik. Bilangan formasi batuan ini tidak berubah walaupun selepas kajian 

lanjut yang dibuat oleh Wan Saifulbahri dan Norhazidi (2003), Asri (2005), dan Zaki 

(2006). 

Walau bagaimanapun, penemuan geologi di sebelah Pulau Sebatik, 

Indonesia berbeza dengan apa yang terdapat di Malaysia  (Lampiran B-D); dari segi 

perbezaan bilangan formasi, unit batuan tertua, dan usia. Pemetaan geologi oleh S. 

Hidayat, Amiruddin dan D. Satrisnas pada sekitar tahun 1995 di Pulau Sebatik, 

Indonesia menemui sebanyak tiga formasi batuan, iaitu: Formasi Meliat, Formasi 

Tabul, dan Formasi Sajau (Peta 1.1). Sehubungan itu, satu pemeriksaan lapangan 

bersama telah dijalankan di antara Jabatan Mineral & Geosains Malaysia (JMG) dan 

Agensi Geologi Indonesia (AGI) pada 11-20 Jun 2013 di Pulau Sebatik dalam Projek 

Pemetaan Geologi Sempadan Malaysia-Indonesia.  

Hasil daripada pemeriksaan lapangan tersebut, ahli geologi kedua-dua 

negara mempercayai bahawa di Pulau Sebatik, Malaysia terdapat tiga unit litologi 

yang boleh dibuat kajian lanjut (Richard Mani et al., 2014). Pada Jun 2014, satu 

kerja lapangan tinjauan telah dijalankan di Pulau Sebatik, Malaysia. Penemuan 

yang telah diperolehi adalah, selain potensi kewujudan tiga unit litologi tersebut 

ditemui; didapati batuan yang tertua di sebelah Malaysia (dominan syal) berbeza 

dengan apa yang terdapat di sebelah Indonesia (dominan batu pasir) (Muhammad 

Umar, 2014).   

1.2 Rasional dan Kepentingan Kajian 

Pulau Sebatik merupakan sebuah pulau yang penting dan agak sensitif bagi negara 

kerana ianya dimiliki bersama dengan Indonesia yang pernah berkonfrontasi 

dengan Malaysia sekitar tahun 1961-1966. Sehubungan itu, segala maklumat 

berkaitan pulau tersebut haruslah berada dalam status sedia digunakan 

termasuklah maklumat-maklumat geologi. Penyelidikan ini sudah pasti dapat 

memperkaya maklumat geologi di kawasan ini, terutamanya dalam bidang 

sedimentologi dan stratigrafi. Sebagai rekod, belum ada kajian analisis fasies 

batuan sedimen pernah dilakukan di kawasan kajian sebelum ini. 

Kewujudan tiga formasi batuan di sebelah Pulau Sebatik, Indonesia juga 

menjadi persoalan geologi penting di pulau ini. Ini adalah kerana, di sebelah Pulau 

Sebatik, Malaysia tidak terdapat sebarang formasi kerana tiada bukti ketakselarasan 

stratigrafi pernah ditemui di lapangan; melainkan Ahli Batu Pasir-Syal Sebatik. 

Perbezaan laporan geologi ini bercanggah dengan prinsip bahawa sempadan 

geologi tidak dibatasi oleh sempadan geografi. Dalam erti kata lain, sepatutnya 

geologi di kedua-dua bahagian adalah sama atau hampir sama kerana berada 

dalam pulau yang sama.  

Selain itu, maklumat-maklumat tersebut amat berguna di dalam 

mengemaskinikan Peta Geologi Sabah dan seterusnya dapat menambah maklumat 

di dalam pangkalan data geologi jabatan dan negara. Hasil penyelidikan ini juga 

dapat digunakan sebagai rujukan sekiranya terdapat kajian semula potensi minyak 

dan gas di Pulau Sebatik, Malaysia.  

Peta 1.1: Peta Geologi Pulau Sebatik, Indonesia. 
Sumber   : Agensi Geologi Indonesia (AGI) 

 

1.3 Objektif Kajian 

Objektif utama kajian ini adalah seperti berikut: 

i. Mencirikan unit-unit batuan di kawasan kajian. 

ii. Menganalisis fasies-fasies dan menentukan sekitaran pengendapan kuno 

bagi kawasan kajian. 

iii. Membina model sekitaran pengendapan sedimen bagi kawasan kajian. 

 

1.4 Lokasi Kawasan Kajian dan Perhubungan 

Kawasan kajian terletak di bahagian utara Pulau Sebatik, dalam daerah Tawau, Sabah 

(Peta 1.2). Bahagian selatan pulau pula terletak di dalam Bahagian Kalimantan, 

Indonesia. Peta 1.3 menunjukkan kedudukan geografi kawasan kajian disempadani 

oleh sempadan antarabangsa Malaysia-Indonesia di garisan lintang 4o 10’ U hingga 4o 

18’ U dan   garis bujur dari 117o 37’ T hingga 117o 54’ T. Peta topografi kawasan kajian 

adalah hasil gabungan  Syit 4/117/15 (Pulau  Sebatik)  dan  sebahagian  Syit 4/117/11 

(Sg. Simandalan)  dan  Syit 4/117/16 (Tawau). Terdapat beberapa kampung utama 

seperti Wallace Bay, Kg. Mentadak Baru, RKT Sg. Tamang, Kg. Sungai Selipar, Kg. 

Sungai Tongkang dan Kg. Bergosong. Kampung-kampung utama tersebut boleh 

dihubungi dengan jalan raya berturap (Gambar 1.1).  

Terdapat juga beberapa penempatan kecil yang boleh dihubungi dengan jalan 

ladang kelapa sawit seperti Kg. Mentadak Lama, Kg. Simpang Tiga, Kg. Lahi, Kg. 

Melayu, Kg. Sg. Pendikar (Gambar 1.2). Kemudahan asas yang disediakan di pulau ini 

terdiri daripada jalan raya berturap, bekalan air bersih dan bekalan elektrik di 

sepanjang perkampungan utama, klinik desa, sekolah (Gambar 1.3), masjid, jeti 

(Gambar  1.4), balai polis kecil dan balai raya. Pos Wallace Bay (Gambar 1.5), satu-

satunya pos kawalan keselamatan sempadan di Pulau Sebatik, Malaysia. 

 

 

 

 

 

 

 

 

 


